
	 ᕉᓰ	ᖃᓄᐃᑕᐅᕙᓚᐅᕐᓂᖏᑦ		
					ᐊᓪᓚᐃᑦ	ᐃᓕᓐᓂᐊᕆᐊᕐᕕᖏᓐᓂᑦ		 					
					ᖁᕕᐊᓇᙱᑦᑐᐊᓘᓂᐅᕗᖅ	ᐊᑐᕐᓯᒪᔭᑦᑎᓐᓂ.	
ᐅᑭᐅᑦ	100	ᐅᖓᑖᓂ,	ᐊᓪᓚᐃᑦ	
ᐃᓕᓐᓂᐊᕆᐊᕐᕕᖏᑦ	ᐊᕕᒃᑎᑦᑎᓯᒪᓚᐅᕐᓯᒪᕗᑦ	
150,000	ᐅᖓᑖᓂᑦ	ᓄᓇᖃᖅᑳᖅᑐᑦ	ᓱᕈᓯᖏᓐᓂᒃ	
ᐃᓚᖏᓐᓂᒃ	ᓄᓇᖏᓐᓂᒡᓗ.	1870-ᖏᓐᓂᒃ,	
ᒐᕙᒪᑐᖃᒃᑯᑦ,	ᐃᓚᖓᒍᑦ	ᐱᔾᔪᑎᖃᕐᖢᑎᒃ	
ᐃᓕᓐᓂᐊᖅᑎᑦᑎᔭᕆᐊᖃᕐᓂᖏᓐᓂᒃ	
ᓄᓇᖃᖅᑳᕐᑐᑦ	ᓱᕈᓯᖏᓐᓂᒃ,	ᐱᒋᐊᓕᓚᐅᕐᓯᒪᕗᑦ	
ᐃᓚᒋᔭᐅᓪᓗᑎᒃ	ᐋᕿᒃᓱᐃᕙᓪᓕᐊᓂᕐᒥᒃ	
ᐊᒻᒪ	ᐊᐅᓚᑦᑎᓂᕐᒥᒃ	ᑖᒃᑯᓂᖓ	
ᐃᓕᓐᓂᐊᕐᕕᖕᓂᒃ.		ᒪᕐᕉᖕᓂ	ᐱᓇᓱᐊᒐᖃᓚᐅᕐᑐᑦ	
ᐃᓕᓐᓂᐊᕆᐊᕐᕕᐅᔪᓄᑦ	ᖃᓄᐃᓕᐅᕈᓯᕐᒥ,	
ᑖᒃᑯᐊ	ᓱᕈᓰᑦ	ᐊᖏᕐᕋᖏᓐᓃᑎᑕᐅᔪᓐᓃᕐᓗᑎᒃ	
ᐊᒻᒪ	ᐊᖏᕐᕋᖏᓐᓂ	ᐅᖓᓯᒃᓴᖅᑎᑕᐅᓪᓗᑎᒃ,	
ᐃᓚᖏᓐᓂᒃ,	ᐃᓕᖁᓯᖏᓐᓂᒃ	ᐊᒻᒪ	ᐱᖁᓯᖏᓐᓂᒃ,	
ᐊᒻᒪᓗ	ᐋᕿᒃᓱᕐᓗᓂᔾᔪᒃ	ᐃᓅᓯᖃᓕᕐᓗᑎᒃ	
ᐃᓅᓯᕆᔭᐅᓛᖑᓕᕐᑐᒥᒃ.	ᑕᒪᒃᑯᐊ	ᐱᓇᓱᐊᒐᐅᔪᑦ	
ᑐᙵᕕᖃᓚᐅᕐᑐᑦ	ᐃᓱᒪᒋᔭᖃᕐᓂᕐᒥᒃ	
ᓄᓇᖃᖅᑳᕐᑐᑦ	ᐱᖁᓯᖏᓐᓂ	ᐊᒻᒪ	ᐅᐱᕈᓱᒍᓯᖏᑦ	
ᑐᑭᖃᙱᓐᓂᕐᓴᐅᓂᕋᖅᖢᒍ	ᐊᒻᒪᓗ	
ᓇᓕᒧᒃᓯᐅᑎᐅᙱᖢᓂ.	ᐃᓅᖓᓗᐊᖅ,	ᐃᓚᖏ	
ᐱᓇᓱᓚᐅᕐᑐᑦ,	ᐅᓇ	ᐅᖃᐅᓯᑐᖄᓗ	ᐃᓱᒪᒋᓪᓗᒍ,	
“ᑐᖁᓪᓗᒍ	ᐊᓪᓚᐅᓂᖅ	ᓱᕈᓯᕐᓂᑦ”.	ᐅᓪᓗᒥᓕ,	
ᐃᓕᓴᕐᓯᓯᒪᕗᒍ	ᐅᓇ	ᐊᑐᐊᒐᖅ	ᐋᕿᒃᓱᐃᒐᓱᖕᓂᖅ	
ᑕᒻᒪᕐᓯᒪᒻᒪᕆᓚᐅᕐᓂᖓᓂᒃ,	ᐊᒻᒪᓗ	
ᐋᓂᕈᑎᒻᒪᕆᐅᓯᒪᓪᓗᓂ,	ᐊᒻᒪᓗ	ᓄᓇᑦᑎᓐᓂ	
ᐃᓂᒃᓴᖃᕋᓂ.
132	ᒐᕙᒪᑐᖃᒃᑯᓐᓂᒃ	ᐃᑲᔪᖅᑕᐅᓯᒪᔪᓂᒃ	
ᐃᓕᓐᓂᐊᕐᕕᒃᑕᖃᓚᐅᕐᑐᖅ	ᑕᒪᐃᓐᓂ	ᐳᕌᕕᓐᓯᓂᒃ	
ᐊᒻᒪ	ᑎᐅᕆᑑᕆᓂᒃ,	ᑭᓯᐊᓂ	ᓂᐅᕙᐅᓐᓛᓐᒥᑦ,	
ᓂᐅ	ᐳᕋᓐᔅᕗᐃᒃ	ᐊᒻᒪ	ᐳᕆᓐᔅ	ᐊᑦᕗᑦ	ᐊᐃᓚᓐᒥᑦ.	
ᐃᓕᓐᓂᐊᕐᕖᑦ	ᐊᒥᓲᓂᕐᓴᑦ	ᐊᐅᓚᑕᐅᓚᐅᕐᑐᑦ	
“ᐱᓕᕆᖃᑎᖃᕐᓂᒃᑯᑦ”	ᐅᑯᓇᓂ	ᐋᖕᓕᑲᓐᑯᓐᓂᑦ,	

ᑳᑐᓕᒃᑯᓐᓂᑦ,	ᐳᕆᔅᐱᑎᐅᕆᐊᓐ	ᐅᕝᕙᓘᓐᓃᑦ	
ᔫᓇᐃᑕᑦ	ᓲᓯᔅᓂᒃ.		ᑲᓇᑕᐅᑉ	ᒐᕙᒪᖓ	
ᐋᕿᒃᓱᐃᓚᐅᕐᓯᒪᔪᑦ	ᐃᓕᓐᓂᐊᕐᑐᓕᕆᓂᕐᒥ	
ᒪᑯᐊ	ᓄᑕᕋᓪᓚᑯᓗᐃᑦ	ᐃᓚᖏᓐᓂᒃ	
ᕿᒪᒃᓯᑎᑕᐅᓪᓗᑎᒃ,	ᐃᓛᓐᓂ	ᐅᖓᓯᒋᔭᖓᓄᑦ	
ᓄᓇᓕᐅᔪᑦ.		ᐊᒥᓱᑦ	ᓂᕆᑎᑕᐅᑦᑎᐊᖅᐸᙱᖢᑎᒃ,	
ᐊᓐᓄᕌᖃᑦᑎᐊᙱᖢᑎᒃ	ᐊᒻᒪ	
ᐃᒡᓗᖃᖅᑎᑕᐅᑦᑎᐊᙱᖢᑎᒃ.	ᑕᒪᕐᒥᒃ	
ᐊᖓᔪᖄᖏᓐᓄᑦ,	ᓂᖏᐅᖏᓐᓄᑦ/
ᐃᑦᑐᖏᓐᓄᑦ	ᑲᒪᒋᔭᐅᑎᑕᐅᔪᓐᓃᕐᖢᑎᒃ	
ᐱᕈᖅᓴᖅᐸᓪᓕᐊᓂᒃᑯᑦ.		ᓄᓇᖃᖅᑳᖅᑐᑦ	ᐊᓪᓚᐃᑦ,	
ᐃᓄᐃᑦ	ᐊᒻᒪ	ᐊᓪᓚᖓᔪᐃᑦ	ᐅᖃᐅᓯᖏᑦ	ᐊᒻᒪ	
ᐱᖁᓯᖏᑦ	ᐊᑐᖁᔭᐅᓚᐅᕐᓯᒪᙱᑦᑐᑦ	ᑖᒃᑯᓇᓂ	
ᐃᓕᓐᓂᐊᕐᕕᖕᓂᒃ.		ᐊᐃᑦᑖᖑᒐᓗᐊᕐ,	ᐃᓚᖏ	ᓱᕈᓰᑦ	
ᐃᓅᔪᓐᓃᓚᐅᕐᑐᑦ	ᐃᓕᓐᓂᐊᕐᕕᖕᒦᑎᓪᓗᒋᑦ	ᐊᒻᒪ	
ᐃᓚᖏᑦ	ᐊᖏᕐᕋᖏᓐᓄᑦ	ᐅᑎᙲᓐᓇᓕᖅᖢᑎᒃ.
ᒐᕙᒪᒃᑯᑦ	ᐃᓕᓴᕐᓯᓯᒪᓕᕐᑐᑦ	ᒫᓐᓇ	
ᖃᓄᐃᓕᒍᑎᕕᓃᑦ	ᐊᓪᓚᐃᑦ	
ᐃᓕᓐᓂᐊᕆᐊᕐᕕᖏᓐᓄᑦ	ᐊᑐᐊᒐᑦ	
ᓈᒻᒪᙱᑦᑐᒨᓚᐅᕐᓯᒪᓂᖏᓐᓂᒃ	ᐊᒻᒪᓗ	ᑖᓐᓇ	
ᐊᑐᐊᒐᖅ	ᐊᒃᑐᐊᓂᖃᐃᓐᓇᓕᖅᖢᓂ	ᐊᒻᒪ	
ᓱᕋᐃᒍᑎᐅᓪᓗᓂ	ᓄᓇᖃᖅᑳᖅᑐᑦ	ᐱᖁᓯᖏᓐᓄᑦ,	
ᐃᓕᖁᓯᖏᓐᓄᑦ	ᐊᒻᒪ	ᐅᖃᐅᓯᖏᓐᓄᑦ.		
ᐃᓚᖏᓪᓕ	ᐃᓕᓐᓂᐊᕆᐊᖃᑦᑕᕐᓂᑯᑦ	ᐱᐅᔪᒥᑦ	
ᐅᖃᐅᓯᖃᕐᓯᒪᔪᑦ	ᐃᓕᓐᓂᐊᕆᐊᓯᒪᓂᖏᓐᓂᒃ,	
ᑭᓯᐊᓂᓕ	ᑕᒪᒃᑯᐊ	ᖁᕕᐊᓇᕐᓂᐅᔪᑦ	
ᑖᓪᓕᖅᑕᐅᓯᒪᔪᑦ	ᖁᕕᐊᓇᙱᒻᒪᕆᒃᑐᓂᒃ	
ᐊᒃᑐᐊᒍᑎᓂᒃ	ᐃᓅᓯᕐᒧᑦ,	ᐋᓐᓂᕐᓱᖅᑕᐅᕙᖕᓂᕐᒥᑦ	
ᐊᒻᒪ	ᖁᓄᔪᕐᓂᐊᖅᑕᐅᓯᒪᓂᕐᒥᒃ	ᐊᒻᒪᓗ	
ᐃᒃᓯᖕᓇᖅᑕᐅᓯᒪᓂᕐᒥᒃ	ᓱᕈᓯᕐᓂᒃ,	ᐊᒻᒪᓗ	
ᐊᕕᒃᑎᑕᐅᓯᒪᓂᑰᓂᕐᒥᑦ	ᐊᔪᓕᕐᓯᒪᔪᓂᒃ	
ᐃᓚᒋᔭᐅᔪᓂᒃ	ᓄᓇᓕᖕᓂᒡᓗ.
ᐊᓪᓚᐃᑦ	ᓄᓇᖃᖅᑳᖅᑐᓄᑦ	ᐃᓕᓐᓂᐊᕐᕖᑦ	
ᐊᒃᑐᐃᒍᑎᖃᕈᑎᐅᕗᑦ	ᐃᓅᖃᑎᒌᖕᓂᒃᑯᑦ	
ᓈᒻᒪᙱᓕᐅᕈᑎᐅᕙᒃᑐᓂᒃ	ᐊᒻᒪᓗ	ᒫᓐᓇ	
ᑲᔪᓯᓯᒪᓪᓗᓂ	ᐊᒥᓱᓂ	ᓄᓇᓕᖕᓂ	ᐅᓪᓗᒥ.

ᐊᒃᓱᕈᕐᓂᒃᑯᑦ	ᐊᒥᓱᐊᓗᐃᑦ	ᑕᒪᑐᒨᓈᕐᓯᒪᔪᑦ	
ᐅᖃᓪᓚᖃᑦᑕᓕᕐᐳᑦ	ᐃᓄᒋᐊᓂ	ᖃᓄᖅ	
ᐋᓐᓂᖅᑕᐅᖃᑦᑕᕐᓯᒪᓂᖏᓐᓂᒃ.	ᐅᓇ	
ᓇᓗᓇᐃᒃᑯᑎᐅᕗᖅ	ᓴᙱᓂᖏᓐᓂᒃ	
ᐊᒻᒪᓗ	ᐃᓕᖁᓯᖏᑦ	ᓴᙱᓂᖏᓐᓂᒃ.		
ᐊᐃᑦᑖᖑᒐᓗᐊᖅ,	ᐊᒥᓱᑦ	ᐃᓕᓐᓂᐊᖅᑎᕕᓃᑦ	
ᐅᓪᓗᒥ	ᑕᒫᓃᖃᑎᒋᙱᓐᓇᑦᑎᒍᑦ	ᐊᒻᒪᓗ	
ᐃᓅᔪᓐᓃᕐᓯᒪᓪᓗᑎᒃ	ᒪᒥᐊᕝᕕᐅᓚᐅᕐᓯᒪᓇᑎᒃ	
ᑲᓇᑕᐅᑉ	ᒐᕙᒪᖓᓂᑦ.
ᒐᕙᒪᒃᑯᑦ	ᐃᓕᓴᕐᓯᖕᒪᑕ	ᒪᒥᐊᓐᓂᕐᑕᖃᙱᓐᓂᖅ	
ᒪᒥᑦᑎᐊᕈᓐᓇᙱᔾᔪᑎᐅᖕᒪᑦ.	ᑕᐃᒪᓕ,	
ᑭᒡᒐᖅᑐᐃᓪᓗᖓ	ᑲᓇᑕᐅᑉ	ᒐᕙᒪᖓᓂᒃ	ᐊᒻᒪ	
ᑕᒪᐃᓐᓂ	ᑲᓇᑕᒥᐅᑕᓂᒃ,	ᓵᑦᑎᐊᔅᓯᓐᓃᑉᐳᖓ,	
ᐅᕙᓂ	ᑲᑎᒪᕕᖕᒥ	ᐃᓅᓯᑦᑎᓐᓄ	ᑲᑎᒍᑎᒻᒪᕆᖕᒥ,	
ᒪᒥᐊᑉᐳᖓ	ᓄᓇᖃᖅᑳᖅᑐᓄᑦ	ᑲᓇᑕᐅᑉ	
ᖃᓄᐃᓕᐅᕈᓯᕕᓂᖏᓐᓂᒃ	ᐊᓪᓚᓄᑦ	
ᐃᓕᓐᓂᐊᕆᐊᕈᓯᐅᖃᑦᑕᕐᓯᒪᓂᑯᒥᒃ,
ᐅᑯᓄᖓ	ᒫᓃᑦᑐᓄᑦ	80,000	
ᐃᓕᓐᓂᐊᕆᐊᖃᑦᑕᕐᓂᑯᓄᑦ,	ᑕᒪᐃᓐᓄᓕᒫᕐᓗ	
ᐃᓚᒋᔭᐅᔪᓄᑦ	ᓄᓇᓕᖕᓄᓪᓗ,	ᑲᓇᑕᐅ	ᒐᕙᒪᖓᑕ	
ᒫᓐᓇ	ᖃᐅᔨᒪᓕᕐᑕᖓᓂ	ᑕᒻᒪᕐᓯᒪᓚᐅᕐᓯᒪᓂᖓᓂᒃ	
ᐊᕐᓵᕐᓯᖃᑦᑕᕐᓂᑰᓂᕐᒥᒃ	ᓱᕈᓯᕐᓂ	ᐃᓕᖁᓯᖏᓐᓂᒃ	
ᐱᖁᓯᖏᓐᓂᒡᓗ	ᐊᒻᒪᓗ	ᐊᒥᓱᓄᑦ	ᐃᓅᓯᕐᓄᑦ	
ᐊᓯᐅᔨᒍᑎᐅᓯᒪᓪᓗᓂ	ᓄᓇᓕᖕᓂᒡᓗ,	ᓱᓕᒃᑲᓐᓂᖅ	
ᒪᒥᐊᑉᐳᒍᑦ	ᑕᐃᒪᐃᑎᑦᑎᓯᒪᓂᕕᓂᑦᑎᓐᓂᒃ.	
ᐃᓕᓴᕐᓯᓯᒪᓕᕆᕗᒍᑦ,	ᑕᐃᒪᐃᒡᒍᓪᓗᓂᓗ,	
ᑕᒪᒃᑯᐊ	ᐃᓕᓐᓂᐊᕐᑯᐅᔪᑦ	ᐱᑦᑎᐊᙱᓐᓂᕐᒥ	
ᐊᑐᖃᑦᑕᕐᓯᒪᓂᕕᓂᖏᓐᓂᒃ	ᐃᒃᓯᖕᓇᖅᓯᓯᒪᓂᕐᒥᒡᓗ	
ᐊᒻᒪᓗ	ᐊᐅᓚᑕᐅᑦᑎᐊᕙᙱᑦᑐᕕᓂᕐᓂᒃ,	ᐊᒻᒪ	
ᒪᒥᐊᑉᐳᒍᑦ	ᐃᓕᔅᓯᓐᓂ	ᓴᐳᔾᔨᓯᒪᓚᐅᙱᓐᓇᑦᑕ.	
ᐋᓐᓂᓯᒪᑐᐃᓐᓇᙱᓐᓇᔅᓯ	ᓱᕈᓯᐅᑎᓪᓗᓯ,	
ᑭᓯᐊᓂᓕ	ᐊᖓᔪᖄᖑᓕᕐᖢᓯ,	ᓴᙱᓂᖃᙱᓐᓇᔅᓯ	
ᓇᖕᒥᓂᖅ	ᕿᑐᕐᖓᔅᓯᓐᓂ	ᐋᓐᓂᖅᑎᑦᑕᐃᓕᓂᕐᒥ	
ᑕᐃᒪᓐᓇᑦᑕᐃᓐᓇ,	ᑕᒪᑐᒧᖓᑦᑕᐅᖅ	ᒪᒥᐊᑉᐳᒍᑦ.

ᐅᓇ	ᐅᖁᒪᐃᓐᓂᐊᓗᒃ	ᐱᓯᒪᓯᒪᒐᔅᓯᐅᒃ	
ᐊᑯᓂᓗᐊᕌᓗᒃ.	ᐅᖁᒪᐃᒃᓴᕐᓂᖅ	ᐅᕙᒍᑦ	
ᐱᓯᒪᖔᕆᐊᖃᖅᑕᕗᑦ	ᒐᕙᒪᐅᓪᓗᑕ,	ᐊᒻᒪ	
ᓄᓇᓕᕐᔪᐊᖑᑎᓪᓗᑕ.		ᐃᓂᒃᓴᖃᙱᒻᒪᑦ	ᑲᓇᑕᒥ	
ᖃᓄᐃᓕᐅᕈᓯᕐᓂᒃ	ᓴᕿᓯᒪᔪᓂᒃ	ᐊᓪᓚᓄᑦ	
ᐃᓕᓐᓂᐊᕆᐊᕈᓯᕕᓂᕐᒥᒃ	ᐊᑐᒃᑲᓐᓂᖅᑎᒋᐊᒃᓴᖅ.		
ᐱᓕᕆᓯᒪᖓᔅᓯ	ᐋᕿᒐᓱᖕᓂᕐᒥᑦ	ᖃᖓᓕᓵᓗᖕᒧᑦ	
ᐊᑯᓂᐊᓗᒃ	ᐊᒻᒪᓗ	ᐱᒻᒪᕆᒃᑯᑦ,	ᐃᓕᔅᓯᓐᓂᒃ	
ᐃᓚᐅᓂᐊᓕᕐᐳᒍᑦ	ᐱᓇᓱᐊᖅᑕᓯᒍᑦ.		ᑲᓇᑕᐅᑉ	
ᒐᕙᒪᖓ	ᐊᒃᓱᐊᓗᒃ	ᒪᒥᐊᓪᓚᕆᒃᐳᖅ	ᐊᒻᒪᓗ	
ᓄᓇᖃᖅᑳᖅᑐᓄᑦ	ᐃᓱᒫᓗᒡᕕᐅᔪᒪᔪᓐᓃᖅᖢᑎᒃ	
ᖃᓄᐃᓕᐅᕈᓯᕕᓂᕐᓄᑦ	ᓄᓇᖃᖅᑳᖅᑐᓂ	ᓄᓇᑦᑕ	
ᑲᑕᒃᑎᓯᒪᓂᑯᒻᒪᕆᖏᓐᓂᒃ.		
ᓯᕗᒧᑦ	ᒪᒥᓴᖅᐸᓪᓕᐊᓂᕐᒧᑦ,	ᐋᕿᒃᐸᓪᓕᐊᓂᕐᒧᓪᓗ	
ᖁᕕᐊᓇᙱᑦᑐᕕᓂᕐᒥ	ᐊᓪᓚᓄᑦ	
ᐃᓕᓐᓂᐊᕐᕕᓕᐊᕈᓯᕕᓂᕐᒥᑦ,	ᐊᑐᓕᖅᑎᑦᑎᓂᕐᒥᑦ	
ᐊᓪᓚᓄᑦ	ᐃᓕᓐᓂᐊᕆᐊᖅᑎᑕᐅᖃᑦᑕᕐᓂᕐᒧᑦ	
ᐊᖏᕈᑎᓂᒃ	ᐱᒋᐊᕐᓯᒪᓪᓗᓂ	ᓯᑎᐱᕆ	19,	
2007-ᒥᑦ.	ᐊᕐᕌᒍᒐᓴᖕᓂ	ᐱᓕᕆᓂᐅᔪᖅ	
ᐊᓂᒍᐃᓯᒪᔪᓄᑦ,	ᓄᓇᓕᖕᓄᑦ,	ᐊᒻᒪ	ᓄᓇᖃᖅᑳᖅᑐᑦ	
ᑲᑐᔾᔨᖃᑎᒌᖏᓐᓄᑦ	ᐊᖏᖃᑎᒌᒍᑎᕕᓂ	ᑖᓐᓇᓗ	
ᐱᒋᐊᑦᑎᐊᕈᑎᐅᓕᕐᓗᓂ	ᐊᒻᒪ	ᐱᕕᖃᕈᑎᐅᓗᓄ	
ᓯᕗᒧᑦ	ᐱᕙᓪᓕᐊᓂᕐᒥ	ᐱᓕᕆᖃᑎᒌᖕᓂᒃᑯᑦ.	
ᐅᓇ	ᐱᒋᐊᕈᑎᐅᔪᖅ	ᐊᑭᓖᓂᕐᒧᑦ	ᐊᖏᖃᑎᒌᒍᑎ	
ᐅᓇ	ᐊᓪᓚᓄᑦ	ᐃᓕᓐᓂᐊᕆᐊᕐᕕᐅᕙᒃᑐᓄᑦ	
ᓱᓕᔪᓄᑦ	ᐊᒻᒪ	ᒪᒥᓴᕐᓂᕐᒧᑦ	ᑲᒥᓴᒥᑦ.	ᐅᓇ	
ᑲᒥᓴᓐ	ᐋᕿᒃᓯᒪᔪᖅ	ᐱᕕᖃᕈᑎᐅᓗᓂ	
ᐃᓕᓐᓂᐊᖅᑎᑦᑎᓂᕐᒥᑦ	ᑲᓇᑕᒥᐅᑕᓕᒫᓂᒃ	
ᐊᓪᓚᓄᑦ	ᐃᓕᓐᓂᐊᕐᕕᓕᕆᔾᔪᓯᕕᓂᕐᒥᒃ.	
ᓯᕗᒧᑦ	ᐱᒋᐊᕈᑎᑦᑎᐊᕙᐅᓂᐊᕐᑐᖅ	ᓄᑖᒥ	
ᐱᓕᕆᖃᑎᒌᑦᑎᐊᕐᓂᕐᒥᒃ	ᓄᓇᖃᖅᑳᖅᑐᓂᒃ	ᐊᒻᒪ	
ᐊᓯᖏᓐᓂᒃ	ᑲᓇᑕᒥᐅᑕᓂᒃ,	ᐱᓕᕆᖃᑎᒌᖕᓂᖅ	
ᖃᐅᔨᒪᓂᒃᑯᑦ	ᐊᑐᖅᑕᐅᔪᕕᓂᕐᓂᑦ	ᑕᒪᐃᓐᓄᑦ,	
ᐃᓱᒪᒋᔭᖃᑦᑎᐊᖃᑦᑕᐅᑎᑦᑎᐊᕐᓂᒃᑯᑦ	
ᐊᒻᒪ	ᐊᑕᐅᑦᑎᒃᑯᑦ	ᓯᕗᒧᑦ	ᐱᕙᓪᓕᐊᓂᒃᑯᑦ	
ᑐᑭᓯᓯᒪᖃᑦᑕᐅᑎᓂᕐᒥᒃ	ᓴᙱᔪᓂᒃ	ᐃᓚᒌᖕᓂᕐᒥᑦ,	
ᓴᙱᔪᓂᒃ	ᓄᓇᓕᖕᓂ	ᐊᒻᒪ	ᐃᓕᖁᓯᕐᓂ	
ᐊᓯᐅᓕᒑᙱᑦᑐᓂᒃ	ᐃᑲᔪᕈᑎᐅᓂᐊᕐᒪᑦ	ᑲᓇᑕᒥ	
ᓴᖏᓂᕐᓴᐅᕚᓪᓕᖅᑎᑦᑎᓗᓂ	ᐅᕙᑦᑎᓐᓄᓕᒫᖅ.

ᓱᓱ

11 ᔫᓂ 2008

ᑭᒡᒐᖅᑐᐃᓪᓗᖓ ᑲᓇᑕᐅᑉ ᒐᕙᒪᖓᓂᒃ
ᓂᕐᓱᕐᓇᖅᑐᖅ ᓯᑏᕙᓐ ᕼᐋᐳ,

ᑲᓇᑕᐅᑉ ᐊᖓᔪᖄᖓ

